Коми Республикаса олысьяс чукӧртісны «Вермӧм» фондӧ вӧвлытӧм мында сьӧм

Та йылысь Коми Республикалӧн Веськӧдлан котырса Веськӧдлысьӧс вежысь Тамара Николаевалы висьталіс Войнаса, уджвывса, Вооружённӧй вынъясса да инӧд видзан органъясса ветеранъяслӧн (пенсионеръяслӧн) Коми республиканскӧй ӧтйӧза организацияса веськӧдлысьӧс медводдза вежысь Анатолий Гончаров «Вермӧм» оргкомитетса заседание вылын. Сылӧн кывъяс серти, вит тӧлысь чӧжӧн «Вермӧм» фонд тшӧт вылӧ воис  9 миллион 331 сюрс 870 шайт. Артавны кӧ сійӧ сьӧм воӧмъяссӧ, кутшӧмъяс содтӧд воисны каръясса да районъясса ветеранъяс сӧветъяслӧн тшӧтъяс вылӧ, ставнас ӧктас мындаыс лоӧ 20 миллионысь унджык шайт.

Кыдзи пасйис А.Гончаров, кар-рекодсменъяс пӧвстын, кодъяс чукӧртісны кык миллионысь унджык шайт сьӧм — Ухта да Усинск, неуна этшаджык чукӧртісны Печораса олысьяс. Сиктса районъясысь олысьяс вуджӧдісны фондӧ 250-300 сюрс шайт. Сьӧмсӧ кутасны вуджӧдавны водзӧ на во помӧдз.

«Сыӧн, мый йӧзыс вуджӧдӧны сьӧмсӧ фондӧ, висьталӧ сы йылысь, мый быдӧн кӧсйӧ отсавны ветеранъяслы. Сьӧмыс локтӧ вежласьӧмӧн 50 шайтсянь миян республикаса торъя мортсянь 500 сюрс шайтӧдз организациясянь», - тӧдчӧдіс А.Гончаров.
Анатолий Гончаров висьталіс, мый «Вермӧм» фондысь каръясса да районъясса ветеранъяс сӧветъясӧ вуджӧдӧма нин 100 сюрс шайтӧн быдӧнлы, 270 сюрс шайт мӧдӧдӧма Афганистанса ветеранъяслӧн республиканскӧй союзӧ. Содтӧд сьӧмсӧ кутасны ыставны ветеранъяслы адреснӧй отсӧг сетӧм бӧрын.

Тамара Николаева тшӧктіс торйӧн видзӧдны ветеранъяслы адреснӧй отсӧг сетӧм бӧрся. 

«Миян зэв уна шыӧдчӧм ветернъяссянь олан жыръясын быдлунъя да капитальнӧй ремонт нуӧдӧм вылӧ. Сы вӧсна, вӧзъя местаяс вылын ветеранъяс сӧветъяскӧд ӧтув думыштлыны, кыдзи нуӧдны Великӧй Отечественнӧй войнаса ветеранъяслы дзоньтасян уджъяс. Фонд отсалас ньӧбны стрӧитчан материалъяссӧ, а соцработникъяс волонтёръяскӧд отсаласны дзоньтасьны», - тӧдчӧдіс республикалӧн Веськӧдлан котырса Веськӧдлысьӧс вежысь.
